
ཤོར་ནའང་ཚབས་ཆེ་བའི་སྐྱོན་ཆ་འབྱུང་སྲིད་པས་བསྲེས་ལྷད་དང་བཟོ་བཅོས་མེད་པར་སོར་

འཇོག་གིས་བདག་ཉར་བྱ་རྒྱུ་ཅི་ནས་ཀྱང་གལ་ཆེ་ཞིང་། གལ་ཏེ་ནོར་བར་ངེས་པའི་ཡིག་འབྲུ་

གཅིག་བཅོས་དགོས་བྱུང་ནའང་ཁ་གསལ་གྱི་མཆན་ཡིག་འགོད་རྒྱུ་ཧ་ཅང་གལ་ཆེ་བ་ཡིན། 

འདི་ག་རྩོམ་སྒྲིག་ཁང་ལ་མཚོན་ན། པར་གཞི་ཚད་ལྡན་ཞིག་མ་ཕྱིར་བཟུང་ནས་དེའི་ཡིག་

འགྲོས་སོར་བཞག་གིས་རྩོམ་སྒྲིག་བྱེད་རྒྱུ་རྩ་དོན་དུ་འཛིན་བཞིན་ཡོད་ལ། དེའི་པར་གཞི་མི་འདྲ་

བ་གཞན་ཡང་ལག་སོན་བྱུང་ན་པར་གཞི་གཞན་དག་ལའང་གང་ནུས་ཤིག་སྡུར་བཞིན་ཡོད།

མ་ཕྱིར་ཡིག་ནོར་མངོན་གསལ་ཅན་བྱུང་ན་བཅོས་ཏེ་མཆན་གྱིས་གསལ་བཤད་བྱས་ཡོད་

ཞུ་སྒྲིག་པའི་གསལ་བ

ལ། མ་ཕྱི་དང་པར་གཞི་སོ་སོར་ལྷག་ཆད་བྱུང་བ་དང་། ཡི་གེ་མི་འདྲ་བ་བྱུང་བ་སོགས་ལ་མཐའ་

མཆན་བཀོད་དེ་གསལ་བཤད་བྱས་ཡོད། 

རྩོམ་སྒྲིག་ཁང་འདི་ནས་རྩོམ་སྒྲིག་བྱས་པའི་དེབ་ཀློག་སྐབས་ངེས་དགོས་པ་འགའ་ཞིག་ངོ་

སྤྲོད་ཅུང་ཙམ་ཞུ་ན། གཞུང་གི་དཀྱུས་སུ་རྟགས་[  ]འདིའི་ནང་དུ་བཅུག་པ་ནི་མ་ཕྱིའི་ནང་གི་འོག་

མཆན་དང་དཀྱུས་མཆན་ཡིན། ཡང་གཞུང་དཀྱུས་སུ་རྟགས་ ” འདི་བཀོད་ཡོད་ན་དེ་ནི་དོ་སྣང་བྱ་

དགོས་སའི་ཡི་གེའམ་ཚིག་ཅིག་གི་མདུན་དུ་བཀོད་ཡོད་ལ། དེའི་རྗེས་སུ་མཆན་གྲངས་ཀྱི་ཨང་

ཡིག་བཀོད་ཡོད་པས་མཆན་གྲངས་དེ་དང་མཐུན་པའི་མཐའི་མཆན་ཡིག་ཏུ་གསལ་བཤད་ཅིག་

བྱས་ཡོད་པ་ཡིན། ཡང་བརྡ་སྤྲོད་ཀྱི་བཞེད་ལུགས་མི་འདྲ་བ་སོགས་ཀྱི་དབང་གིས་ཐ་སྙད་དང་

ཕྲད་སྦྱོར་སྟངས་སོགས་མི་འདྲ་བ་ཡང་ཡང་བྱུང་ན་མཆན་གྱིས་གསལ་བཤད་ཐེངས་གཅིག་བྱས་

པས་ཆོག་པར་བྱས་ཏེ་རྗེས་མ་རྣམས་ལ་མདུན་དུ་རྟགས་ “ འདི་བཀོད་པ་ཙམ་ལས་རེ་རེ་བཞིན་

མཆན་བྲིས་མེད།

མཐའ་མཆན་ཀློག་སྐབས་དེབ་དེ་དཔེ་བསྡུར་བྱས་ཡོད་ཚེ་དེའི་མ་ཕྱིར་བཟུང་བའི་པར་གཞི་

ལ་མ་ཕྱི་ཞེས་དང་། པར་གཞི་གཞན་དག་ལ་སྡེ་དགེ་པར་མ་དང་། བཀྲ་ཤིས་ལྷུན་པོ། ཞོལ། སྐུ་

འབུམ། བླ་བྲང་པར་མ་རྣམས། སྡེ། བཀྲ། ཞོལ། སྐུ། བླ། སོགས་ཀྱིས་མཚོན་པར་བྱས་ཡོད། མཐའ་

མཆན་གྱི་ཁྲོད་དུ་རྟགས་ཅན་ *བསྒྲུབས   ལྟ་བུ་བྱུང་ན་མ་ཕྱིའི་ཡིག་ནོར་ཞིག་ཞུ་སྒྲིག་པས་

བསྒྲུབས་སུ་བསྒྱུར་བའི་དོན་དུ་གོ་དགོས་ལ། ཡང་རྟགས་ * འདིས་ཞུ་སྒྲིག་པའི་གསལ་བཤད་ཀྱི་

ཚིག་མཚོན་པའི་སྐབས་ཀྱང་ཡོད། ཡང་རྟགས་ཅན་ -བསྒྲུབས   ལྟ་བུ་བྱུང་ཚེ་བསྒྲུབས་ཆད་པ་

དང་། +བསྒྲུབས  ལྟ་བུ་བྱུང་ན་བསྒྲུབས་ལྷག་མ་བྱུང་བའི་དོན་དུ་གོ་དགོས། 

དཔེར་ན། མཐའ་མཆན་དུ།  མ་ཕྱི། ༩༨ན༥ན།  བསྒབ    *བསྒྲུབས    སྐུ། ༡༠༣ན༦ན།   

བླ།  ༡༡༠བ༣ན།  བསྒྲུབས    ཞེས་པ་ལྟ་བུ་བྱུང་ཚེ་དེ་དག་གི་དོན་ནི། མ་ཕྱིའི་ཤོག་གྲངས་

༩༨མདུན་ངོས། ཡིག་ཕྲེང་༥པ་ན། བསྒབ་ཅེས་བྲིས་ཡོད་པ་མཚོན་ཞིང་།  *བསྒྲུབས  ནི་མ་ཕྱིའི་

ཡིག་ནོར་བསྒབ་དེ་ཉིད་ཞུ་སྒྲིག་པས་བསྒྲུབས་སུ་བཅོས་ཡོད་པ་མཚོན་བྱེད་དུ་གོ་དགོས། ཡང་

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་།

གཞུང་དེའི་ཐད་ཀྱི་སྐུ་འབུམ་པར་མའི་ལྡེབ་གྲངས་༡༠༣མདུན་ངོས། ཡིག་ཕྲེང་༦པ་ན། བླ་བྲང་

པར་མའི་ལྡེབ་གྲངས་༡༡༠རྒྱབ་ངོས། ཡིག་ཕྲེང་༣པ་ན། བསྒྲུབས་ཞེས་བཀོད་འདུག་ཅེས་གོ་

དགོས་པ་ལྟ་བུ་ཡིན། 

ཞུ་སྒྲིག་པའི་ཤེས་ཚད་དང་དོ་སྣང་གིས་མ་འདང་བར་འཕྲུལ་དེབ་ཏུ་ནོར་འཁྲུལ་ཤོར་བ་

སོགས་གཟིགས་ཚེ་ཀུན་ཕན་གྱི་ལས་གཞི་འདིར་རྒྱབ་སྐྱོར་དང་ལམ་སྟོན་གྱི་ཆེད་དུ་མཁྱེན་ལྡན་

རྣམས་ནས་འདི་གའི་རྩོམ་སྒྲིག་ཁང་དུ་ཁ་གསལ་གྱི་ངོ་སྤྲོད་དང་ལམ་སྟོན་གནང་བའི་རེ་བསྐུལ་ཞུ་

རྒྱུ་དང་། འདི་ནས་ཀྱང་གང་མགྱོགས་ངང་པར་གཞིར་བསྐྱར་ཞིབ་དང་ལེགས་སྒྲིག་ཞུས་ཏེ་སྤུས་

ཀ་ཇེ་ལེགས་སུ་གཏོང་ངེས་ཡིན། 

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་ནས།

ཕྱི་ལོ་༢༠༢༠ཟླ་༠༧ཚེས་༡༥ལ།

༄༅། །དབུ་མའི་ལྟ་ཁྲིད་བསྡུས་པ་བཞུགས་སོ། །

བདག་མེད་དང་སྟོང་ཉིད་ལྟ་བའི་ཞལ་ལུང་། རྗེ་བཙུན་བླ་མའི་ཞབས་ལ་ཕྱག་འཚལ་

ལོ། །འདིར་བདག་མེད་དང་སྟོང་ཉིད་ཀྱི་ལྟ་བ་ཉམས་སུ་ལེན་ཚུལ་སྙིང་པོར་དྲིལ་ནས་

བསྟན་པ་ལ་དོན་གཉིས། 

གང་ཟག་གི་བདག་མེད་དང་།

བོན་གྱི་བདག་མེད་དོ། །དང་པོ་ལ་གཉིས། 

ལྟ་བ་དང་། 

སྒོམ་ཚུལ་ལོ། །དང་པོ་ལ་གསུམ། 

བདག་འཛིན་ངོས་བཟུང་བ། 

དེ་ཉིད་བདག་མེད་དུ་གཏན་ལ་ཕབ། དེ་ལ་ཚུལ་བཞིན་ངོ་སྤྲོད་པའོ། །དང་པོ་

བདག་འཛིན་ངོས་བཟུང་བ་ནི་སྲིད་པའི་རྩ་བ་གང་ཟག་གི་བདག་འཛིན་ཡིན་ལ། དེ་

ལས་གང་ཟག་གི་གདགས་གཞི། ལམ་རིམ་ལྟར་ན་རང་རྒྱུད་ཀྱི་ཕུང་བོ་ལྔ་ཚོགས་

ཙམ་དང་། བླ་མའི་ཞལ་ལུང་ལྟར་ན། རང་གི་ལུས་དང་། ངག་དང་། ཡིད་དང་། མིང་

བཞི་པོའི་ཚོགས་པ་ལ་བརྟེན་ནས་བཏགས་ཚུལ། ངའོ་སྙམ་དུ་དམིགས་པ་དེ་གང་

དབྲ་སྟོན་བསྐལ་བཟང་བསྟན་པའི་རྒྱལ་མཚན།

ཟག་གི་བདག་དང་། བདག་ངའོ་སྙམ་པ་དེ་དམིགས་ཡུལ་དུ་བྱས་ནས་བདག་དེ་ཉིད་

བློས་ཕར་བཞག་པ་ཞིག་མིན་པར་རང་ངོས་ནས་ཚུགས་ཐུབ་པ་ཞིག་ཡོད་པར་འཛིན་

པ་དེ་གང་ཟག་གི་བདག་འཛིན་ཡིན་ལ་། ངའི་ལུས། ངའི་ངག །ངའི་ཡིད། ངའི་མིང་

སྙམ་པ་ནི་ང་ཡིར་འཛིན་པ་སྟེ་དེ་ལྟར་འཛིན་པ་ཡང་དེའི་ཕྱོགས་སུ་གཏོགས་དགོས་

ལ། བདག་དེ་མྱོང་ཐོག་ནས་ངོས་བཟུང་ན། ཆུ་ཆེན་ཞིག་བརྒལ་བ་ནས་སྙིང་གའི་ཐད་

དུ་རྦ་རླབས་ཀྱི་ལི་ལི་བྱུང་བ་དང་། ད་ངའི་རྐང་པ་ཁྱེར། ལག་པ་ཁྱེར་སྙམ་དུ་མི་

སེམས་པར། ང་རང་ཆུས་ཁྱེར་སྙམ་པའི་བློ་ལིང་ལིང་པོ་ཞིག་ཡོད་སྣང་ཤར་བའི་རྟོག་

པ་དེ་ངར་འཛིན་ཡིན་པར་ངོས་ཟིན་དགོས་ཤིང་། ངར་འཛིན་དེ་ལ་བརྟེན་ནས་ཉོན་

མོངས་སྐྱེ་ཞིང་ལས་བསགས་ནས། སྲིད་པ་འདིར་འཁྱམས་པའོ། །

གཉིས་པ་བདག་མེད་གཏན་ལ་ཕབ་པ་ནི། 

ལམ་རིམ་ལྟར་ན་ཕུང་བོ་ལྔ་དང་བདག་གཉིས་གཅིག་ཐ་དད་ཀྱི་སྒོ་ནས་དཔྱད་

ཚུལ་སྤྱིར་ལྟར་དང་། བླ་མའི་ཞལ་ལུང་ལྟར་ན། ལུས་ངག་ཡིད་དང་མིང་བཞིའི་སྟེང་

དུ་ངའོ་སྙམ་དུ་ཡོད་པར་འཛིན་པ་དེ་ངའོ་སྙམ་པའི་ཡུལ་རང་ངོས་ནས་ཚུར་གྲུབ་པ་

ཞིག་གཏན་ནས་མེད་དེ། ལུས་ངག་ཡིད་དང་མིང་བཞིའི་སྟེང་དུ་རང་གི་བློས་སྔོན་

ནས་མེད་པ་ལ་གསར་དུ་ལྟོས་ནས་བཏགས་པ་ཞིག་ཡིན་པའི་ཕྱིར། དཔེར་ན། རང་

གི་ཁྱིམ་ཚང་ཞེས་འཛིན་པའི་ཚེ་ཡོད་འཛིན་དེ་མི་མང་པོ་འདུས་པའི་སྟེང་དུ་ཕར་རྟོག་

པས་བཏགས་པ་ཞིག་མ་གཏོགས་ཡུལ་ཁྱིམ་ཚང་གི་ངོས་ནས་གྲུབ་རྒྱུ་གཏན་ནས་

མེད་པ་བཞིན་ཏེ། ཁྱིམ་ཚང་ཞེས་པ་ཡུལ་ངོས་ནས་ཚུར་གྲུབ་པ་ཞིག་ཡོད་ན། མི་

རྣམས་ཁྱིམ་གཅིག་ཏུ་མ་འདུས་པའི་གོང་ནས་མི་རེ་རེ་བ་ལ་ཁྱིམ་ཚང་གི་བློ་སྐྱེད་

གཡུང་དྲུང་བོན་གྱི་དབུ་མའི་ལྟ་ཁྲིད།

དགོས་ཀྱང་དེ་འདྲ་སྐྱེ་མི་སྲིད་པའི་ཕྱིར་རོ། །གདགས་གཞི་ལུས་རྐྱང་པ་ལ་བརྟེན་

ནས་ངར་འཛིན་པའི་ཚེ་ལུས་ཀྱི་ཡན་ལག་མང་པོ་འདུས་པའི་ཆ་ལ་བརྟེན་ནས་ངར་

བཏགས་པ་དང་། དེ་བཞིན་ཏུ་ངག་གི་སྐད་སྣ་ཚོགས་ལ་བརྟེན་ནས་ངར་བཏགས་པ་

དང་། སེམས་ཀྱི་རྣམ་རྟོག་མང་པོ་ལ་བརྟེན་ནས་ངར་བཏགས་པ་དང་། མིང་གི་ཡི་གེ་

དུ་མ་ལ་བརྟེན་ནས་ངར་བཏགས་ཚུལ་རྣམས་ཀྱང་ཕན་ཚུན་མཚུངས་པ་ཡིན་པས་རེ་

རེ་བཞིན་སྦྱར་ནས་བདག་མེད་དུ་ཤེས་པར་བྱའོ། །

གསུམ་པ་ངོ་སྤྲོད་ནི། 

རང་གི་མྱོང་ཐོག་ཏུ་སྐོར་ནས་འདི་ལྟར་བསམ་སྟེ། རང་གཅིག་པུ་ལུང་སྟོང་

ཞིག་ནས་ཕྱིན་པའི་ཚེ། རྒྱང་ནས་ནག་རོང་ངེ་བ་ཞིག་མཐོང་བ་ན་དེ་ལ་དགྲ་ཇག་གི་

འདུ་ཤེས་སྐྱེས་ཏེ་སྐྲག་ནས་ཕྱོགས་བཞིར་བྲོས་པས། ལུང་མདོ་དེར་དྲང་སྲོང་ཞིག་

བཞུགས་པ་དང་འཕྲད་ནས་ཅི་ཡིན་དྲིས་པ་ལ་རྒྱུ་མཚན་བཤད་པས། དེའི་རྒྱུས་ང་ལ་

ཡོད་པས་ཉན་ནམ་གསུངས་པ་ལ། བློ་གཏད་ནས་དྲིས་པས། ཀྱེ་མ་དེ་ནི་སྤྱང་ཐོ་སྟེ་

དགྲ་ཇག་མིན་ནོ་ཞེས་འཛུབ་མོ་བཙུགས་ནས་གསུངས་པས་དེ་ཉིད་དུ་ཡིད་བདེ་

སྐྱེས་ནས་བདེ་བར་གནས་སོ། །དེའང་ལུང་སྟོང་ནི་འཁོར་བའི་གནས་ངན། རང་

གཅིག་པུ་ནི་འཁོར་བ་ན་གྲོགས་མེད་པ། ནག་རོང་ངེ་བ་མཐོང་བ་ནི་ལུས་ངག་ཡིད་

མིང་བཞིའི་ཚོགས་པ། དེ་ལ་དགྲ་ཇག་གོ་སྙམ་པ་ནི་གང་ཟག་གི་བདག །དགྲ་ཇག་དེ་

ཚུར་གྲུབ་པ་ཞིག་ཡོད་སྙམ་པ་ནི་གང་ཟག་གི་བདག་འཛིན། སྐྲག་ནས་བྲོས་པ་ནི་

ལས་ཉོན་གྱིས་འཁྲུལ་ཞིང་འཁོར་བར་འཁྱམས་པ། དྲང་སྲོང་དང་འཕྲད་པ་ནི་བླ་མ་

དང་མཇལ་བ། སྤྱང་ཐོ་ཡིན་གྱི་དགྲ་ཇག་མིན་གསུངས་པ་ནི། ངའོ་སྙམ་དུ་གང་ཟག་

དབྲ་སྟོན་བསྐལ་བཟང་བསྟན་པའི་རྒྱལ་མཚན།

གི་བདག་ཕར་བཏགས་པ་ཙམ་ཡིན་གྱི་དོན་ལ་མ་གྲུབ་པ། དེ་ལྟར་གོ་བས་ཡིད་བདེ་

སྐྱེས་པ་ནི་བདག་མེད་ངོ་འཕྲོད་ནས་ཡིད་བདེ་བ་ཐོབ་པ་སྟེ་དེ་ལྟར་ལེགས་པར་ངོ་

སྤྲོད་དོ། །

གཉིས་པ་སྒོམ་ཚུལ་ལ་གཉིས། 

མཉམ་བཞག་དང་། རྗེས་ཐོབ་ཏུ་སྐྱོང་ཚུལ་ལོ། །དང་པོ་ལ་གཉིས། 

ལྟ་བ་ལ་མྱོང་བ་འདོན་པ་དང་། ཞི་ལྷག་གི་སྒོམ་དངོས་བསྟན་པའོ། 

དང་པོ་ལྟ་བ་ལ་མྱོང་བ་འདོན་པ་ནི། 

སྔར་ལྟ་བ་གཏན་ལ་ཕབ་པ་ལྟར་གང་ཟག་རང་ངོས་ནས་མ་གྲུབ་པའི་ཚུལ་ལ་

ཤར་སྒོམ་དང་། དེ་ནས་ངེས་ཤེས་དེའི་སྟེང་དུ་འཇོག་སྒོམ་ཡང་བྱས་ནས་རིགས་

ཤེས་རྗེས་དཔག་གི་རྒྱུན་བསྐྱངས་ལ་ལྟ་བའི་གོ་དོན་ངེས་པར་བྱའོ། །

གཉིས་པ་ཞི་ལྷག་གི་སྒོམ་དངོས་ལ་གཉིས་ལས། 

དང་པོ་ཞི་གནས་ནི། 

ལྟ་བ་ལ་ངེས་པ་རྙེད་ནས་སྔར་ལྟར་ཞི་གནས་དང་སྦྲགས་ལ། གང་ཟག་གི་

བདག་ཕར་བཏགས་ཙམ་ལས་རང་ངོས་ནས་མ་གྲུབ་པའི་ངེས་ཤེས་སྟོང་སང་ངེ་བའི་

རྒྱུན་ལ་དམིགས་ནས་འཇོག་སྒོམ་བྱ་ཞིང་། ངེས་ཤེས་ཀྱི་མདངས་ཉམས་ནས་དཔྱད་

སྒོམ་ཀྱིས་གསལ་བཏབ་ནས་འཇོག་པ་སྟེ། སྟོང་ཉིད་ལ་དམིགས་ནས་ཞི་གནས་ལ་

གཡུང་དྲུང་བོན་གྱི་དབུ་མའི་ལྟ་ཁྲིད།

བརྟན་ཆ་ཅི་ཐོབ་བྱའོ། །

གཉིས་པ་ལྷག་མཐོང་ནི། 

ཞི་གནས་ཅི་རིགས་ཐོབ་ནས་ཁ་ནང་བལྟས་ཀྱི་དཔྱད་པ་ཕྲ་མོས་ལྟ་བའི་ངེས་

ཤེས་བསྐྱེད་ན་སྔར་བས་ཀྱང་གསལ་སྣང་སྐྱེ་བས་དེའི་སྟེང་དུ་འཇོག་དགོས་ཤིང་། 

སླར་ཡང་གསལ་འདེབས་ཡང་ཡང་བྱས་པས་སོ་སོར་རྟོག་པའི་ལྷག་མཐོང་གོང་

འཕེལ་དུ་འགྱུར་ལ། དེ་ལ་གོ་མྱོང་ཅི་རིགས་ཐོབ་ནས་རྒྱུན་དུ་ཞི་ལྷག་གཉིས་སྤེལ་མ་

བྱས་ནས་ཆ་མཉམ་དུ་སྐྱོང་བར་བྱའོ། །གཉིས་པ་རྗེས་ཐོབ་ཏུ་སྐྱོང་ཚུལ་ནི། དེ་ལས་

ལངས་པའི་ཚེ་ང་ཙམ་ཞིག་ཐ་སྙད་དུ་སྣང་ཡང་སྣང་བ་ལྟར་བདེན་པར་མ་གྲུབ་པའི་

སྣང་བ་ཡིན་པས་ནམ་ཡང་མི་འགག་ལ། དེས་ན་གང་སྣང་ཐམས་ཅད་སྣང་སྟོང་ཉིས་

ཚོགས་སྒྱུ་མ་ལྟ་བུའི་སྒོ་ནས་རྟེན་འབྲེལ་གྱི་སྣང་བ་ལམ་དུ་ཁྱེར་བར་བྱའོ། །

གཉིས་པ་བོན་གྱི་བདག་མེད་ལ་གཉིས། 

ལྟ་བ། 

སྒོམ་པའོ། །དང་པོ་ལའང་གསུམ་ལས། 

དང་པོ་བོན་གྱི་བདག་ངོས་བཟུང་བ་ནི། 

ལམ་རིམ་ལྟར་གང་ཟག་གི་གདགས་གཞི་རང་རྒྱུད་ཀྱི་ཕུང་བོ་ལྔ་དང་། བླ་

མའི་ཞལ་རྒྱུན་ལྟར་ན། བོན་ཞེས་པ་འཁོར་འདས་ཐམས་ཅད་ལ་འཇུག་པས་དམིགས་

དབྲ་སྟོན་བསྐལ་བཟང་བསྟན་པའི་རྒྱལ་མཚན།

ཡུལ་མང་ཡང་ཕྱིའི་ཡུལ་རི་བོ་ལྟ་བུ་ལ་མཚོན་ན། མཚན་གཞི་ས་རྡོ་རྩི་ཤིང་དུ་མ་

མཚན་ཉིད་འདུས་ཤིང་སྤུངས་པ་ལ་དམིགས་ནས་མཚོན་བྱ་རི་བོ་འོ་སྙམ་དུ་

དམིགས་པ་དེ་བོན་གྱི་བདག་དང་། རི་བོ་འོ་སྙམ་པ་དམིགས་ཡུལ་དུ་བྱས་ནས་

བདག་དེ་ཉིད་ཕར་བཞག་པ་ཞིག་མིན་པར་རང་ངོས་ནས་ཚུགས་ཐུབ་ཅིག་ཡོད་པར་

འཛིན་པ་དེ་བོན་གྱི་བདག་འཛིན་ཡིན། བདག་དེ་མྱོང་ཐོག་ནས་ངོས་བཟུང་ན། 

མཚན་མོ་ཞིག་ཏུ་ལག་ནོམ་བྱས་པས་ཀ་བ་ཞིག་ལ་རེག་ན་འདི་ཀ་བ་འོ་སྙམ་པ་དེ་

བློས་ཕར་བཞག་པ་ཙམ་ལ་མ་ལྟོས་པར་བློ་དེས་འཇོག་པའི་གོ་ས་གནོན་ནུས་པའི་ཀ་

བ་ཞིག་ཡུལ་ངེས་དེ་ན་སྲ་ལིང་ངེར་ཡོད་པར་འཛིན་པ་དེ་བོན་གྱི་བདག་འཛིན་ཡིན་

པ་བཞིན་ནོ། །

གཉིས་པ་བདག་མེད་གཏན་ལ་ཕབ་པ་ནི། 

ལམ་རིམ་ལྟར་ན་ཕུང་པོ་ལྔ་ལས་གཟུགས་ཕུང་ལྟ་བུ་ལ་ཡན་ལག་སོགས་ཆ་

དང་ཆ་ཅན་སོ་སོར་གཅིག་དང་ཐ་དད་དུ་དཔྱད་ཚུལ་སྤྱི་ལྟར་དང་། བླ་མའི་ཞལ་ལུང་

ལྟར་ན། འདི་རི་བོའ་ོསྙམ་དུ་འཛིན་པ་དེ་རི་དེའི་རང་ངོས་ནས་ཚུར་ཚུགས་ཐུབ་ཏུ་

གྲུབ་པ་ཞིག་གཏན་ནས་མེད་དེ། ས་རྡོ་སོགས་ཆ་ཤས་མང་པོ་སྤུངས་པའི་སྟེང་དུ་

བློས་རི་བོ་ཞེས་སྔོན་ནས་མེད་པ་ལ་གསར་དུ་ལྟོས་ནས་བཏགས་པ་ཞིག་ཡིན་པའི་

ཕྱིར་རོ། །

དཔེར་ན་ཀ་བ་ཞེས་གདུང་མ་འདེགས་པའི་ཤིང་དེའི་སྟེང་དུ་ཕར་ལྟོས་ནས་

བཏགས་པ་ཞིག་མ་གཏོགས་ཀ་བ་ཞེས་ཤིང་དེའི་ངོས་ནས་གྲུབ་པ་ཞིག་གཏན་ནས་

མེད་པ་བཞིན་ནོ། །ཤིང་གི་ངོས་ནས་ཀ་བར་གྲུབ་པ་ཞིག་གཏན་ནས་མེད་དེ། ཡོད་

གཡུང་དྲུང་བོན་གྱི་དབུ་མའི་ལྟ་ཁྲིད།

ན་ཤིང་མ་བཅད་པའི་གོང་གི་སྡོང་པོ་རེ་རེ་བ་ལ་ཀ་བའི་བློ་སྐྱེས་དགོས་ཀྱང་དེ་སྐྱེ་མི་

སྲིད་པའི་ཕྱིར་ཏེ། ཤིང་མ་བཅད་པའི་གོང་ནས་ཀ་བའི་མིང་འདོགས་རྒྱུ་མེད་པའི་

ཕྱིར་རོ། །རི་བོ་མེད་ཀྱང་རི་དེའི་ཆ་ཤས་ཤིང་སྡོང་པོ་ལྟ་བུ་བཏགས་ཙམ་མིན་པར་

གྲུབ་པ་ཞིག་ཡོད་སྙམ་ན། ཤིང་སྡོང་པོ་ཡང་རང་ངོས་ནས་གྲུབ་པ་མེད་དེ། ཡལ་ག་

ལོ་མ་སོགས་དུ་མ་འདུས་པ་ལ་ལྟོས་ནས་སྡོང་པོ་ཞེས་བཏགས་པ་ཙམ་ཡིན་ལ། སྡོང་

པོ་མེད་ཀྱང་སྡོང་དུམ། སྡོང་དུམ་མེད་ཀྱང་ཤིང་གཤགས་དང་། ཤིང་གཤགས་མེད་

ཀྱང་ཤིང་ཐུར། ཤིང་ཐུར་མེད་ཀྱང་ཤིང་ཕྱེད་དང་། ཤིང་ཕྱེ་དང་། ཤིང་ཕྱེ་མེད་ཀྱང་

རྡུལ་ཕྲན་དང་། རྡུལ་ཕྲན་ཆ་ཡིས་ཕྱེ་ན་ཆ་མེད། ཆ་མེད་ཡིན་ན་གཏན་མེད་ཡིན་པའི་

བར་དུ་སྦྱར། དེ་བཞིན་ཏུ་བྲག་དང་ཆུ་སོགས་ཐམས་ཅད་ལ་སྦྱར་རོ། །དེ་ནས་བར་

གྱི་ལུས་དང་། དེ་ནས་ནང་གི་སེམས་ལ་དཔྱད། སེམས་ཀྱི་ནང་གསེས་སྔ་དྲོ་ཕྱི་དྲོའི་

རྣམ་རྟོག་དང་། དེ་སྐད་ཅིག་དང་། དེ་ཆ་མེད་ཀྱི་བར་དུ་དཔྱད་དོ། །དེ་ལྟར་དམིགས་

རྣམ་གྱི་ཡུལ་དུ་གྱུར་ཚད་ལ་དཔྱད་པས་ཕྱི་ནང་གི་བོན་ཐམས་ཅད་རང་རང་གི་

མཚན་གཞི་ལ་མཚན་ཉིད་ཀྱིས་མཚོན་ནས་བློས་ཕར་ལྟོས་ནས་བཏགས་པ་ཙམ་མ་

གཏོགས་བཏགས་པ་ལྟར་གྱི་དོན་དེ་དང་དེར་གྲུབ་པ་ཅུང་ཟད་ཀྱང་མེད་དོ་སྙམ་དུ་

ངེས་པ་བདག་མེད་ཀྱི་ལྟ་བ་ཡིན་ནོ། །

གསུམ་པ་ངོ་སྤྲོད་ནི། 

སྤྱིར་སྔར་དང་འདྲ་བ་ལས། ཐོ་སྟེང་མི་དགྲ་ཇག་ལྟ་བུ་སྤྱི་ལྡོག་གི་རྒྱུན་གང་

ཟག་གི་བདག་མེད་པར་ཤེས་ཀྱང་། དེའི་གདགས་གཞི་ས་རྡོ་ཅི་རིགས་བརྩེགས་པའི་

མི་གཟུགས་ཐོ་ཡིན་སྙམ་པ་ལྟ་བུ་མཚན་ཉིད་ཀྱི་སྒོ་ནས་ངེས་པ་ནི་བོན་གྱི་བདག་



  8  

དབྲ་སྟོན་བསྐལ་བཟང་བསྟན་པའི་རྒྱལ་མཚན།

ཡིན་ལ། ཐོ་དེ་ཡང་ས་རྡོ་དུ་མ་འདུས་པའི་ཚེ་ཡོད་པར་བཏགས་པ་ལས་ཐོ་ཞེས་གྲུབ་

པ་མེད་པ་མེད་པའི་ཚུལ་ལ་ངོ་ལེགས་པར་སྤྲོད་དོ། །

གཉིས་པ་སྒོམ་ཚུལ་ལ། 

མཉམ་བཞག་དང་རྗེས་ཐོབ་གཉིས། 

དང་པོ་ལ་ལྟ་བ་ལ་མྱོང་བ་འདོན་པ་དང་། ཞི་ལྷག་གི་སྒོམ་ཚུལ་དངོས་གཉིས། 

དང་པོ་ལྟ་བ་ལ་མྱོང་བ་འདོན་པ་ནི། 

སྔར་ལྟར་ཡུལ་རི་བོ་ལྟ་བུ་རེ་རེ་ནས་དམིགས་ཡུལ་དུ་བྱས་ཏེ་བདེན་མེད་ཀྱི་

དཔྱད་སྒོམ་དང་། དཔྱད་མཐར་བདེན་མེད་ཀྱི་ངེས་ཤེས་ཀྱི་རྒྱུན་ལ་འཇོག་སྒོམ་བྱ་

ཚུལ་གོང་ལྟར་རོ། །

གཉིས་པ་ཞི་ལྷག་གི་སྒོམ་དངོས་ལ་གཉིས་ལས། 

དང་པོ་ཞི་གནས་ནི། 

ཡུལ་གང་ཡང་བློས་བཏགས་པ་ཙམ་ལས་བདེན་པར་མ་གྲུབ་པའི་ངེས་ཤེས་

ལ་ཞི་གནས་ཀྱི་དམིགས་རྟེན་བྱས་ནས་དེའི་རྒྱུན་ལ་འཇོག་སྒོམ་བྱ་ཚུལ་གོང་ལྟར་

རོ། །

གཡུང་དྲུང་བོན་གྱི་དབུ་མའི་ལྟ་ཁྲིད།

གཉིས་པ་ལྷག་མཐོང་ནི། 

ཞི་གནས་དེའི་ངང་ནས་བློའི་ཟུར་གྱི་དཔྱད་པ་ཕྲ་མོས་སོ་སོར་རྟོག་པའི་

གསལ་སྣང་བསྐྱེད་ལ་དེའི་རྒྱུན་ལ་དཔྱད་སྒོམ་དང་། མཐར་ཞི་ལྷག་གཉིས་སྤེལ་མ་བྱ་

ཚུལ་གོང་ལྟར་རོ། །

གཉིས་པ་རྗེས་ཐོབ་ཏུ་སྐྱོང་ཚུལ་ནི། 

མཉམ་བཞག་ལས་ལངས་ནས། རྗེས་ཐོབ་ཏུ་ཕྱི་ནང་གི་སྣང་བ་སྣ་ཚོགས་སུ་

སྣང་ཡང་དེ་དག་ཐམས་ཅད་བར་སྣང་ལ་སྐྲ་ཤད་ཀྱི་སྣང་བ་ལྟར་གཞི་མེད་ཀྱི་སྣང་བ་

ཡིན་པས་བདེན་པར་མེད་ལ། བདེན་མེད་ཀྱི་སྣང་བ་ཙམ་ནི་རྟེན་འབྲེལ་ལ་བསླུ་བ་

མེད་པའི་འཆར་ཚུལ་ཡིན་པས་ནམ་ཡང་མི་འགགས་ལ། དེས་ན་སྣང་ཡང་སྟོང་པ་

དང་སྟོང་ཡང་སྣང་བའི་སྣང་སྟོང་ཉིས་ཚོགས་སྒྱུ་མ་ལྟ་བུའི་ངང་ནས་སྤྱོད་ལམ་ཐམས་

ཅད་ལམ་དུ་ཁྱེར། ཁྱད་པར་སྟོང་ཉིད་ཀྱིས་ཐབས་ཀྱི་ཆ་ཁྱད་དུ་གསོད་མི་རུང་བས། 

སྐྱེས་བུ་གསུམ་གྱི་ལམ་རིམ་སྤྱི་དང་། ཀུན་རྫོབ་བྱང་ཆུབ་ཀྱི་སེམས་ལ་བློ་སྦྱོང་ཞིང་། 

ཕ་རོལ་དུ་ཕྱིན་པ་དྲུག་གིས་བསྡུས་པའི་ཚོགས་གཉིས་རྒྱ་ཆེན་པོ་རྫོགས་པའི་ཐབས་

ལ་འབད་པར་བྱའོ། །

སླར་ཡང་དེ་དག་གི་གནད་བསྡུས་ན། 

གདགས་གཞི་ཕུང་པོ་ལ་བརྟེན་ནས་ངའོ་སྙམ་དུ་བཏགས་པའི་རྒྱུན་ལ་

དམིགས་པའི་བདེན་འཛིན་ནི་གང་ཟག་གི་བདག་དང་། དེ་ཉིད་ཕུང་པོ་ལ་ལྟོས་ནས་

བཏགས་པའི་ལྟོས་བཞག་ཙམ་མ་གཏོགས་རང་ངོས་ནས་མ་གྲུབ་པ་ནི་གང་ཟག་གི་

དབྲ་སྟོན་བསྐལ་བཟང་བསྟན་པའི་རྒྱལ་མཚན།

བདག་མེད་ཡིན་ལ། ཕུང་པོ་ལྔས་བསྡུས་པའི་ཤེས་བྱ་རང་རང་གི་མཚན་གཞིའི་སྟེང་

དུ་སོ་སོའི་མཚན་ཉིད་ལ་དམིགས་པའི་བདེན་འཛིན་བོན་གྱི་བདག་དང་། དེ་ཉིད་རང་

རང་གི་ཆ་ཤས་ལ་དམིགས་ནས་བཏགས་པའི་ལྟོས་བཞག་ཙམ་མ་གཏོགས་རང་

ངོས་ནས་མ་གྲུབ་པ་ནི་བོན་གྱི་བདག་མེད་ཡིན་ལ། དེ་གཉིས་རེ་རེ་བཞིན་དམིགས་

རྣམ་ཤན་ཕྱེ་ནས་ཐོག་མར་དཔྱད་སྒོམ་དང་། དེ་ནས་དཔྱད་མཐའི་དོན་ལ་འཇོག་སྒོམ་

རེས་འཇོག་ཏུ་བསྐྱངས་ནས་གོམས་པར་བྱ་ཞིང་། དེའི་ངང་ནས་རྗེས་ཐོབ་ཀྱི་སྣང་བ་

ཐམས་ཅད་སྟོང་བཞིན་ཏུ་སྣང་བ་མི་འགལ་བའི་རྟེན་འབྲེལ་དུ་ཤེས་ནས་ལམ་དུ་ཁྱེར་

ཞིང་། རྟེན་འབྲེལ་སྒྱུ་མ་ལྟ་བུའི་སྟོང་ཉིད་ཀྱི་ངང་ནས་དགེ་ཚོགས་སྤྱི་དང་ཐབས་སྙིང་

རྗེ་ཆེན་པོའི་བློ་སྤྱོང་ལ་འབད་ནས་བསྒོམ་པར་བྱའོ། །

སྟོང་ཉིད་ལྟ་བའི་ཉམས་ལེན་སྙིང་པོ་ནི། 

ཕྱི་ནང་གི་བོན་ཐམས་ཅད་རང་གི་བློས་ཕར་བཏགས་པ་ཙམ་ལས་རང་ངོས་

ནས་བདེན་པར་གཏན་ནས་མ་གྲུབ་པར་ཤེས་པའི་ངེས་ཤེས་སྟོང་སང་ངེ་བའི་དོན་ལ་

དཔྱད་འཇོག་གཉིས་རེས་མོས་བྱས་ནས་སྐྱོང་བའོ། །

དེ་ལ་འདི་སྐད་དུ། ཕྱི་ནང་བོན་ཀུན་བློ་ཡིས་བཏགས་པ་ལས། །རང་ངོས་མ་

གྲུབ་ངེས་ཤེས་རྙེད་པའི་དོན། །དཔྱད་འཇོག་གཉིས་ཀས་རེས་འཇོག་སྐྱོང་བྱེད་

པ། །བདག་མེད་སྟོང་ཉིད་ལྟ་བའི་སྒོམ་ཚུལ་ཡིན། །ཞེས་བྱའོ། །ཞེས་བླ་མའི་ཞལ་ལུང་

མ་ནོར་བར་བསྡུས་པའོ། །

གཡུང་དྲུང་བོན་གྱི་དབུ་མའི་ལྟ་ཁྲིད།

བདག་འཛིན་གྱི་ཉེས་དམིགས། 

བདག་འཛིན་ཉེས་དམིགས་སྒོམ་ཚུལ་བསྡུ་ན། ཐོག་མར་བདག་འཛིན་རྩད་

བཅད་དེ། རང་སྐྱེས་པའི་ཡུལ་འདི་ནི་རིགས་དྲུག་གི་ནང་ནས་མ་དག་འཁོར་བའི་

གནས་ཡིན། དེར་སྐྱེས་པའི་ལུས་འདི་ནི་བཞི་འདུས་ཤ་ཁྲག་གི་སྒྱུ་ལུས་ཡིན། རང་

རེ་འཁོར་བའི་གནས་སུ་སྒྱུ་མའི་ལུས་བླངས་ནས་འཁོར་བར་འཁྱམས་དོན་གང་ལས་

བྱུང་ན་མ་རིག་པ་ལས་བྱུང་། དེ་ལ་གང་ཟག་དང་བོན་གྱི་བདག་འཛིན་གཉིས་ཡོད། 

དེ་ལས་ཀྱང་འཁོར་བའི་རྩ་བ་དངོས་གང་ཟག་གི་བདག་འཛིན་ངའོ་སྙམ་པ་དེ་ཡིན། 

བདག་དེ་འཁོར་བ་པ་ཞིག་ཡིན་ནས་བཟུང་། སྐྱེ་བ་སྔ་ཕྱི་རྟེན་ཕོ་མོ་ན་སོ་རྒན་གཞོན་

བློ་སྤྱང་གླེན་སོགས་ཁྱད་ཅིའང་མེད་ཅིང་ཀུན་ལ་ཡོད་པས་བདག་འཛིན་ལྷན་སྐྱེས་

ཞེས་བྱའོ། །

དེ་ནས་བདག་འཛིན་གྱིས་འཁྲུལ་ལུགས་ལ། 

ངར་འཛིན་ལས་ཉོན་མོངས་དུག་གསུམ་སྐྱེ། དེས་ཟག་བཅས་ཀྱི་ལས་དགེ་

སྡིག་བསགས་ནས་འཁོར་བར་འཁྱམས་པ་ཡིན་པས་འཁོར་བའི་རྩ་བ་དེ་ལས་ཐུ་བ་

གཞན་མེད། དེ་ལས་ཆགས་སྡང་གིས་འཁྲུལ་ཚུལ་ངོ་སྤྲོད་ན། ཡིད་དང་མཐུན་པའི་

མི་ཞིག་གིས་ཟས་ནོར་ཐོགས་ནས་གཏམ་སྙན་པར་སྨྲ་བ་ཞིག་མདུན་དུ་བྱུང་ན། རང་

གིས་མགོ་བཏེགས་ནས་བལྟ་བ་ནི་ངར་འཛིན། ཡིད་དགའ་བས་འཛུམ་པ་ནི་འདོད་

ཆགས། དེའི་རྗེས་སུ་ཞུགས་ཏེ་ངག་འཁྱལ་སོགས་སྨྲ་བ་ནི་ལས་ཏེ། དེ་ལྟར་ཁ་ཕྱིར་

ཕྱོགས་ཏེ་འཁྲུལ་བ་ནི་འཇིག་རྟེན་པ་དང་། ནང་དུ་ཕྱོགས་ཏེ་ཞེན་ཆགས་སྤོང་བ་ནི་

དབྲ་སྟོན་བསྐལ་བཟང་བསྟན་པའི་རྒྱལ་མཚན།

དགེ་སྦྱོར་བ་ཡིན་པར་ངོ་སྤྲོད་དོ། །

དེ་བཞིན་དུ་ཡིད་དུ་མི་འོང་བའི་མི་ཞིག་གིས་ཚིག་རྩུབ་སྨྲ་བ་ལ་བརྟེན་ནས་

ཞེ་སྡང་གིས་འཁྲུལ་ལུགས་ཀྱང་སྦྱར་ནས་ངོ་སྤྲོད་ལ་བསམ་མོ། །དེ་ལྟར་ཐོག་མེད་ས་

འཁྲུལ་ཏེ་སྲིད་པའི་འཁོར་ལོ་འདི་བྱུང་བས་ད་ནི་དམུས་ཤེས་པར་བྱའོ། །དེ་ནས་

བདག་འཛིན་གྱི་ཉེས་པ་དྲན་པ་ལ། བདག་འཛིན་འདི་ནི་ཁམས་གསུམ་གྱི་སྤྱི་དགྲ་

དང་། དེའི་ནང་ནས་ཁྱིལ་དུ་གནས་བཅས་པའི་ནང་དགྲ་ཡིན་ཏེ། ནང་དགྲས་ཕྱི་ནས་

དགྲ་སྣ་འདྲེན་པ་བཞིན་དུ་ངར་འཛིན་གྱིས་ལས་དགེ་སྡིག་སྣ་ཚོགས་ཀྱི་སྣ་འདྲེན་བྱེད་

པ་ཡིན་པས། ད་ནི་དགྲ་བསད་པ་བཞིན་དུ་བདག་འཛིན་འདི་འདུལ་དགོས་སོ་སྙམ་

དུ་དམ་བཅའ་བྱ། དེ་ནས་བདག་འཛིན་འདི་ནི་སྲིད་པའི་སྤྱི་འདྲེ་དང་། དེའི་ནང་ནས་

ཕུག་ཏུ་ཉལ་བའི་ཕུང་སྲི་ཡིན་ཏེ། ཕུང་སྲིས་གདོན་ཐམས་ཅད་སློང་བ་བཞིན་ངར་

འཛིན་གྱིས་ཉོན་མོངས་པའི་རྣམ་རྟོག་ཐམས་ཅད་སློང་བར་བྱེད་པ་ཡིན་པས། ད་ནི་

འདྲེ་འདུལ་བ་བཞིན་བདག་འཛིན་འདི་འདུལ་དགོས་སོ་སྙམ་དུ་དམ་བཅའ་བྱ། དེ་

ནས་བདག་འཛིན་འདི་ནི་རློམ་པའི་འགོང་པོ་དང། དེའི་ནང་ནས་ལེགས་སུ་མི་སྟེར་

བའི་བསེ་རག་ཡིན་ཏེ། བསེ་རག་ཁྱིམ་དུ་ཞུགས་ན་ཅི་བྱས་ཉེས་སུ་འགྲོ་བ་བཞིན་

ངར་འཛིན་ཡོད་ན་བློ་ཁ་འཁོར་བའི་ཕྱོགས་སུ་བསྒྱུར་ནས་འགྲོ་བས། ད་ནི་བསེ་རག་

རྫོང་པ་བཞིན་བདག་འཛིན་འདི་འདུལ་དགོས་སོ་སྙམ་པའི་དམ་བཅའ་ཡང་ཡང་བྱ་

སྟེ། དེ་ལྟར་ཤེས་ནས་དུས་ནམ་ཡང་བདག་འཛིན་འདུལ་བའི་དགེ་སྦྱོར་བ་ཞིག་བྱ་

སྙམ་པའི་འདུན་པ་གཏོང་དགོས་པ་ཡིན་ནོ། །ཞལ་རྒྱུན་ནོ། །

གཡུང་དྲུང་བོན་གྱི་དབུ་མའི་ལྟ་ཁྲིད།

ཀུན་རྫོབ་བྱང་ཆུབ་སེམས་སྒོམ་ཚུལ། 

རང་རེ་རྣམས་ཚེ་རབས་ཐོག་མེད་ནས་རང་གཅེས་པར་འཛིན་པའི་དབང་

གིས་འཁོར་བའི་གནས་སུ་འཁྱམས་པས། ད་ནི་གཞན་གཅེས་པར་བཟུང་ནས་

སེམས་བསྐྱེད་ལ་སློབ་དགོས་ལ། དེ་ལ་དོན་གཉིས་ཀྱི་སྒོ་ནས་བློ་སྦྱོང་ན། ཐོག་མར་

སེམས་ཅན་ལ་དམིགས་ཏེ་སྒོ་ཁྱི་ལྟ་བུ་ལ་དམིགས་ན་འདི་བདག་གི་འཁོར་བ་ཐོག་

མེད་ཀྱི་ཕ་མ་ཡིན། དེའི་ཚེ་ད་ལྟའི་ཕ་མ་བཞིན་དུ་དྲིན་ཤིན་ཏུ་ཆེ། དྲིན་ཆེན་འདི་ནི་

བདག་འཛིན་གྱིས་བསླུས་ཏེ། ང་ང་ཞེས་སེམས་ནི་འཁྲུལ། ཞེ་སྡང་དང་གསོད་རྐུ་

སོགས་སྡིག་པ་ནི་མ་བསླབས་ཀྱང་ཤེས། ད་འཁྲུལ་མི་རུང་ཞེས་བོན་བཤད་པས་ནི་

གོ་མི་ནུས། དགེ་སེམས་ནི་ཏིལ་ཙམ་མི་དྲན་པས་ད་དུང་འཁོར་བར་འཁྱམས་པ་

ལས་ཐབས་མི་འདུག་པས་ད་ཅི་བྱ་སྙམ་དུ་སྙིང་རྗེ་བསྒོམ་མོ། །དེ་ནས་སངས་རྒྱས་

ལ་དམིགས་ཏེ། དྲིན་ཆེན་འདི་ལ་དྲིན་ཞིག་གཟོ་དགོས་ན། ཟས་གོས་སྦྱིན་པ་དང་། 

རིམ་གྱིས་ལྷ་མི་ཉན་རང་གི་ས་ལ་བཀོད་ཀྱང་དྲིན་མི་སོད། སངས་རྒྱས་ཀྱི་སར་

བཀོད་ན་དྲིན་སོད་ཀྱང་། ད་ལྟར་བདག་ལ་དེའི་ནུས་པ་མེད་པས་ཐོག་མར་བདག་གི་

སྒོ་ཁྱི་འདིའི་དོན་དུ་སངས་རྒྱས་ཀྱི་གོ་འཕང་ཐོབ་པ་ཞིག་མ་བྱས་ཐབས་མེད་ལ། དེ་

ཡང་དོན་མེད་དུ་སངས་རྒྱས་མི་ཐོབ་པས་ཚོགས་བསགས་སྒྲིབ་སྦྱོང་འདི་ལྟ་བུ་ཞིག་

བྱས་ལ་སངས་རྒྱས་ཐོབ་པར་བྱས་ནས་སྒོ་ཁྱི་འདི་འདྲེན་པའི་སྟོན་པ་བྱའོ་སྙམ་དུ་

དམ་བཅའ། དེ་ནས་བཟུང་དགེ་བ་ཅི་བྱས་སྒོ་ཁྱི་ལ་བསྔོ་བ་དང་། རྟག་ཏུ་ཕན་འདོགས་

པའི་འདུན་པ་གཏོང་། གཞན་ཡང་བཟང་ངན་གྱི་འབྲེལ་བ་ཐོགས་ཚད་ལ་ཕན་ཐོགས་

པའི་སྨོན་ལམ་བཟང་པོ་འདེབས་དགོས་སོ། །གོམས་ནས་དམིགས་རྟེན་སྤོས་ལ་

དབྲ་སྟོན་བསྐལ་བཟང་བསྟན་པའི་རྒྱལ་མཚན།

གཅན་གཟན་དང་། སྤྲང་པོ་སོགས་ནས་སྡིག་ཅན་གྱི་རྒྱལ་པོ་དང་ཕ་མ་སོགས་ཁྱད་

མེད་ཀྱི་བློ་མ་བྱུང་གི་བར་དུ་བསྒོམ་ལ་སེམས་ཅན་ཐམས་ཅད་ལ་བློ་སྦྱང། དེ་ལ་

གོམས་ནས་རྒྱུན་དུ་རང་ཉིད་གཡུང་དྲུང་སེམས་དཔའི་འདུ་ཤེས་བྱས་ནས་སེམས་

ཅན་རྣམས་ནི་རང་གི་སེམས་ཅན། རང་གི་དེའི་བདག་པོ་ཡིན་ནོ་སྙམ་དུ་གཞན་གྱི་

སྐྱིད་སྡུག་གི་ཁུར་རང་གིས་བླངས་ནས་འདི་རྣམས་སངས་རྒྱས་ཀྱི་ས་ལ་བདག་གིས་

འགོད་དོ་ཞེས་བརྗོད་ཅིང་དེའི་འདུན་པ་ལ་རྒྱུན་དུ་བློ་སྦྱོང་ངོ་། །ཞལ་རྒྱུན་ནོ། །

པར་བྱང་སྨོན་ཚིག

རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ། །

གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌། །

ཚིག་གི་གཟེགས་མ་རེས་ཀྱང་དུག་གསུམ་གྱི། །

དྲི་མ་ཡོངས་འཁྲུད་ལེགས་བཤད་བདུད་རྩི་འདི། །

དཔར་དུ་བསྐྲུན་པའི་རྣམ་དཀར་ཕུང་པོའི་མཐུས། །

ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ། །

གདངས་ཏེ་རྒྱུད་ལྔའི་འགྲོ་བ་མ་ལུས་པ། །

ངེས་ལེགས་ནོར་བུའི་མཛོད་ལ་དབང་འབྱོར་ཤོག །

ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེངྒེའི་རིང་

